
   

24. september 2013 
 
Inatsisartut Suleriaasianni § 37 naapertorlugu Naalakkersuisunut apeqqutit  imaattut matumuuna 

saqqummiuppakka: 

1. Naalakkersuisut uppernarsarsinnaanerlugu, piviusorsiunngimmat inummik 
aalajangersimasumik immikkut siunnersortitut atorfinitsitsineq soorlu tusagassiinermi 
ataqatigiissaarisutut, siunertaappat partiitut angusat pillugit akissarsititsinissaq imaluunniit 
assigusut pissutigalugit, tamannalu pissappat immikkut inatsisisinik 
tunngaveqartoqartariaqartoq? 

 
2. Inuup akilersigani parti qineqqusaarnermi sullissipagu pisut apeqqutaatillugit 
taaneqarsinnaanerluni ” partiitut angusat pillugit akissarsititsinertut imaluunniit tassunga 
assigusut pissutigalugit akissarsititsinertut”? 
(Inatsisartunut ilaasortaq Palle Christiansen, Demokraatit) 

Tunngavilersuut: 
 
Naalakkersuisut Siulittaasoqarfiani tusagassiinermut ataqatigiissaarisumik atorfinitsitsimaneq 
aamma Namminersorlutik Oqartussani inatsisinik atortitsinermut pisortamik soraarsitsisimaneq 
pillugit eqqartuussissuserisut misissueqqullugit  Naalakkersuisut imissutigisimasaat naapertorlugu 
nassuiaasiarineqarsimasumi, Naalakkersuisut eqqartuussissuserisuat aallarniummini, qupperneq 5-
miittumi allappoq:  
 
”Danmarkimi nunanilu allani siunnersortit immikkuullarissut ukiualunngortuni ministerinut 
attuumassuteqarlutik atugaapput. Danmarkimi isumaliutissiissutinik pingasunik sammisaq taanna 
pillugu saqqummiussaqartoqarnikuuvoq. Tamarmillu inerniliuppaat unioqqutitsinerunanilu 
nangaanartortaqanngitsoq naalakkersuisoq siunnersortinik immikkuullarissunik, naalakkersuisup 
politikkikkut isummertarneranut tulluuttumik, imaluunnit suleqatigilluarsinnaasaminik atorfinit-
sitsissappat.” 
 
Naalakkersuisulli eqqartuussissuserisuata Niels Hansen Dammip aallarniummi 
ilisimatitsissutigissalugu puigorpaa, isumaliutissiissutit naapertorlugit immikkut siunnersortimik 
atorfinitsitsisoqarsinnaanngitsoq immikkut inatsimmik tunngaveqartoqanngippat siunertaappat 
partiip angusai pillugit akissarsititsinissaq imaluunniit assigusut pissutigalugit. (Tamanna 
atuarneqarsinnaavoq immikkoortoq 8.4.5-mi ministerip atorfillillu akornanni attuumassutit pillugit 
Isumaliutissiissummi nr. 1354-mi aamma tamanna atuarneqarsinnaavoq Atorfillit siunnersuisarnerat 
ikiusarnerallu pillugit Isumaliutissiissummi 2004-meersumi qupperneq 172-173-mi).  
 
Eqqumiiginarpoq Niels Hansen Dammip ajornartorsiutit taakku kalluarsimanngimmagit, 
sualummik Niels Hansen Dammip nassuiaataani qupperneq 6-mi ilisimatitsissutigineqarmat, 
kissaatigineqartoq tusagassiinermut ataqatigiissaarisumik, qineqqusaarnermi Siumumik 
akeqanngitsumik sullissimasumik  Naalakkersuisut Siulittaasoqarfiat atorfinitsitserusuttoq.  

Apeqqutit akeqquneqarput tigusineraniit ullut sulliviit naliginnaasut qulit qaangiutsinnagit. 



   

 


